
Questo spirito che è dentro di me è più piccolo di un grano di riso; più piccolo di un grano di miglio; di un seme di grano di miglio. Questo spirito che è dentro di me è più grande della terra;  più grande dell’immenso universo;  più grande della immensità infinita.

                                                                                                   Cantilena dei popoli delle Isole Celebes.

                       PRIMA MU VI PARRU DI LI STORII
             Lejendu lu Vangelu, nta chist’anni,

di Marcu, di Matteu, Luca e Giuvanni,

nto cori nu disiju (1) m’arrivota (2)

      4     e, comu u Cantastorii di na vota,

jeu pensu di portari ntra la strata,

la Verità Divina tracchiata (3)

da chistu mundu, fàuzu e arruncigghiatu, (4)

      8     chi teni mpocu cuntu stu Mandatu.

Perciò, ncignu (5) mu scrivo in Calavrisi,

cu la parrata di lu mè Paisi.

Ormai, però, lu mè vastardimentu, (6) 
    12     mi fà sonàri n’autru strummentu. (7)

Jeu stentu a manteniri la fatica

du ditirambu, (8) da simenza antica: (9)

a Magna Grecia, terra di canturi,

    16     da bbona e mala sorti, ‘ntutti l’uri.

Naca (10) di Civirtà, ormai sbersata, (11)

adduvi s’ammunzeja a purbarata: (12)

a Riggiu, Locri, Sibbari, Schiddaci, 
    20     Cutruni, Caulonia, Riaci ...

                          Supra sta Civirtà, dici la Storia,

passau na murra (13) e genti, chin’e boria:

                          Romani, Bizantini e poi Nurmanni,

    24     Franchi e Rrè Burbuni, pe tant’anni.

1- Desiderio;  2- Mi  sconvolge;  3- Tenuta a bada;  4- Aggrovigliato;  5- Incomincio (Lat. Encaeniare);  6- L’imbastardimento del mio modo di parlare;  7- Mi allontana molto dalle antiche espressioni; 8- Dal canto corale Greco;  9- Di antico seme;  10- Culla; 11- Ormai tramontata (Lat. Exversare); 12- Dove ora si deposita la polvere; 13- Gran numero;
Pocu chiù di nu seculu passatu,

Garibardi la dezzi ann’àutru Statu,

passando, nta li mani di vurpuni, (14)

     28    la sorti di sti povari cafuni. (15)

Ora, la Vecchia Gnura, (16) è perzuasa

di essiri la serva, nta sò casa;

perciò, chiùdi la porta pe dispettu,

     32    mbuzzunandu l’arraggia (17) ntra lu pettu.

Se veni nu talornu smalidittu, (18)

nu Capumandra (19) arriva, tutt’affrittu, (20)

fa l’attu di cumparsa e poi scumpari,

     36    ndavi, di certu, tanti cosi a fari.

Lu sò Stazzu (21) è Roma, a Capitali

di stu Paisi a furma di stivali,

chi teni a punta Calavra, azzippata. (22)

     40    Ma, sta punta, no tira na puntata (23)

arret’o culu a certi traficanti,

chi  briganu pe fari i Cuvernanti

e, pe li tanti mbrogghi, sti fetusi,

     44    mi parinu briganti ndranghitusi. (24)

Chista genti, stu populu di gnagna, (25)

di li sgarri patuti (26) no si lagna.

No cridi cchiù nda luci du matinu,

     48    e tira, sulu, l’acqua o sò mulinu.

A la vecchiaia, certi spinni (27) ngordi (28)

di lu cori, risbìgghianu (29) ricordi

e, risbigghiati, gugghiunu ntra mmia, (30)

     52    in rima cumbaciata: in pojesia.

M’arricordu, l’astati, tutti quanti

li perzuni ‘ntonavanu li canti 

a la Madonna, facendu lu viaggiu

                  56    pe l’Asprumunti, in pellegrinaggiu

a Polsi, (31) nda lu Vecchiu Santuariu.

Ora, chista muntagna è nu “Carvariu”;

na “Via Crucis” pari la sò strata,

                  60    pe la povara genti sequestrata.

A sti bifurchi, (32) scarsi di cuscenza, 

ncroccati cu la mala cummittenza, (33)

sulu l’Amuri i Ddiu po' perdunari

     64    li patimenti e li gromula amari. (34)

Perciò, tu, cori meu, no ti fermari; (35)

lu Verbu Santu fammi carriari, (36)

ca jeu vogghiu chiumpìri (37) lu me scopu,

     68    cantandu chista Storia ndogni locu.

Jeu fazzu u Cantastorii ntra la genti,

sperandu ca mi leji e ca mi senti. (38)

E se stu sforzu meu veni accettatu,

                  72    di lu Verbu, ‘ncuminciu lu Dettatu. 
14- Furbi manipolatori; 15- Persone incolte e grossolane; 16- La Vecchia Signora (la Calabria); 17- Rodendosi di stizza; 18- Una maledetta calamità; 19- Un capo del Governo, un Politico; 20- Compunto; 21- Campo per pascolare; 22- Attaccata; 23- Un calcio; 24- Mi sembrano appartenenti alla ndrangheta; 25- Popolo intelligente; 26- Delle molte angherie subite; 27- Nostalgie; 28- Avide; 29- Risvegliano; 30- Ribollono in me; 31- Polsi: antico Santuario della Madonna della Montagna in Aspromonte, sopra il paese di San Luca: 32- Furfanti;  33- Legati con chi incarica del delitto; 34- Tutte le amarezze e le lacrime dei sequestrati; 35- Non interrompere il tuo pulsare; 36- Trasportare; 37- Voglio compiere; 38- Che la gente mi legga e mi senta.

                               CAP. I - L’ANNUNZIAZIONI
                          “Ave Maria” e l’Angialu Gabbrieli,

calau, cu sò sprenduri, (1) da li Celi.

E, tutta mpauruta, la figghiola

     76    catti ndinocchiu, senza na parola.

“No ti spagnari, (2) jeu ti sugnu amicu,

e cca mi trovu, sulu mu ti dicu

c’avrai nu Criaturi da figghijri,

     80    a Cui lu nomi, Jesu, ndai da dari”.

“Ma, comu pozzu aviri nu bambinu,

se ancora n’omu no mi stà vicinu”?

“Certu! Ma u Santu Spiritu ha saputu

     84    cumbogghiari, lu Corpu Toi schiumputu, (3)

cu l’Umbra Sua, danduti potiri (4)

d’aviri u Figghiu di lu Sò Voliri.

E, poi, stu Jesu, assemi e Cherubini,

     88    cuvernarrà da Rrè, senza cunfini”.

Maria, cu la sò grazzia e lu canduri,

si dissi Serva di lu sò Signuri,

e accettau, già curma d’umertagna, (5) 

     92    lu Cumando Divinu, senza lagna. (6)

Sta Virgineija, offrendu lu sò statu,

senza patiri jugu (7) di peccatu,

addiventau lu Primu Puntu Veru

96 di chista nostra Fidi di Misteru.
                          Pe gavitari (8) u scornu (9) cu la genti,

e lu pituliari malamenti, (10) 

vinni mpurmatu, da lu stessu Messu, (11) 

   100    puru Giuseppi, lu Spusu promessu

ca, ben sapendu chi la Profezzia

parrava di l’arrivu du Misia,

                          si dissi, addunca, prontu di spusari

   104    chista Figghiola, e di potirLa amari.  

L’umili vezzu (12) i tanta caritati,

onuri e vanto pe l’Umanitati,

rassimigghia a nu faru, da guardari

                108    drittu, supra nu scogghiu, ntra lu mari.

                          Comu esisti na furma e nu culuri,

tantu diverzi tra nu hjuri e hjuri,

accussì, tra li fimmani da terra,

   112    nc’è cu porta la paci e cu la guerra.

Nc’è cu difendi u beni tantu caru

di li sò figghi e di lu focularu.

Ma, nc’è puru c’adisca e poi s’allazza, (13) 

   116    cu brama i focu, ntra na murra e vrazza. (14) 

E, se nu fruttu veni a maturari,

l’abbortu, (15) lu finisci di sfigghiari, (16)

struncandu a vita, (17) senza pentimento,

   120    po quintu puntu du Cumandamentu. (18) 

1- Splendore; 2- Spaventare (Cat. Espanyarse); 3- Coprire (Lat. Cum obire) il tuo acerbo corpo; 4- Dandoti la possibilità; 5- Piena d’umiltà; 6- Senza alcuna lamentela; 7- Senza subire il giogo (Lat. Jugum) del peccato, conservando la verginità;  8- Per evitare; 9- La vergogna; 10- il mal pettegolezzo; 11- Venne informato dallo stesso Messo (l’Arcangelo Gabriele); 12- L’umile comportamento; 13- Chi adesca e poi si lega; 14- Con bramosia ad un gran numero di braccia umane; 15- Con l’aborto; 16- Determina l’eliminazione del figlio; 17- Troncandogli la vita; 18- Quinto: non ammazzare.
                       CAP. II - LA NASCITA 
Maria, chi portava ntra lu Sinu,

lu Fruttu di lu Spiritu Divinu,

supra nu ciucciareiju, lemmi, lemmi,

   124    cu Giuseppi, ‘rrivau a Bettlemmi.

Trovari na locanda pe dormiri,

era na cosa, mancu da cridiri;

tant’eranu li genti, ndo mumentu, 

   128    venuti, apposta, pe lu Censimentu.

Na lucenti Cumeta, nda nottata,

supra na grutta vi restau ppicciata, (1) 

pe allumari (2) a jornu la littèra, (3)

   132    di chija staja, senza na lumèra. (4) 

Cu Grolia ntra li Celi sbalancati, (5) 

e Paci all’Omu i bona voluntati,

s’aprirunu li frundi di lu Hjuri, (6)

   136    e vinni a luci, Jesu Redenturi.

La Cumeta, la vitti tanta genti,

e puru li Rrè Maggi d’Orienti

ncuminciaruno, prestu, lu camminu

   140    in cerca du Miraculu Divinu.

Facendu lu voliri di lu Patri,

ntra li carni mortali di na Matri,

si fici Omu, Sta Bonta Infinita,  

   144    e vinni mu ndi mbizza (7) ca la vita,

ndogni tornata, (8) chiumpi nu passaggiu (9) 

miratu a scandagghiari lu coraggiu

ch’avi a teniri, cu faci la guerra,

   148    pe scansari lu mali nta sta terra.

Guerra cuntra la mbidia e li quattrini, (10)

chi strudunu li povari meschini. (11)

Cuntr’o morbu carnali, chi ndi strazia,

   152    e lu peccatu i gula, chi mai sazzia.

Tu, Bambineju, Amuri tantu amatu,

venisti a spartugghiari lu peccatu. (12) 

L’Anima nostra, debbuli e sgrignusa, (13) 

   156    curma di angulia, vivi ncagnusa. (14)

Tu teni a forza viva d’attirari,

e se ndi chiami, no nd’abbandunari.

A tutti nui, Tu porgi li Trisori 

   160    chini i Grazia, chi aprunu lu Cori.

Tu aiuti li patuti e li sciancati. (15)

Dai nutrimentu a tutti l’affamati.

Perduni a cu Ti nzurta e Ti jestima, (16) 

   164    e lu voi beni, sempri, cchiù di prima.

Cu lu vastuni di lu Bon Pasturi,

apri nu surcu e sìmini l’Amuri. (17)

Tu annetti (18) a Strata chi ndi porta,

   168    verzu la Vera Luci, ch’è Risorta.

1- Accesa; 2- Per illuminare (Fr. Allumer); 3- Giaciglio di paglia (Fr. Litier); 4- Di quella buia stalla; 5- Gloria nei Cieli aperti; 6- I petali del Fiore; 7- Ad insegnare (Lat. Invitiare); 8- In ogni Reincarnazione; 9- Compie un Ciclo, una prova di comportamento per l’elevazione dello Spirito; 10- Le invidie e i desideri di ricchezza; 11- Che logorano la gente attaccata ai beni terreni; 12- A dissipare il peccato; 13- Debole e piagnucolosa quando ha bisogno d’aiuto; 14- Piena di desideri, vive  imbronciata; 15- I sofferenti e i malandati; 16- Chi ti insulta e ti bestemmia; 17- Apri un solco e semini l’Amore; 18- Pulisci e rendi sgombra.

                       CAP. III - GIUVANNI  VATTISTA
Volendu dari pisu (1) a la Scrittura,

chi pari fatta tutta su misura,

parramu ill’Omu di la Profezzia,

   172    figghiu di Lisabetta e Zaccaria.

Di nomi lu chiamavanu Giuvanni

e, arrivatu circa a li trent’anni,

doppu d’aviri fattu lu remita,

   176    trascinandu, nte stenti, la sò vita,

nudu, allampanatu (2) e mortu i fami,

jiva smalidicendu a genti mpami. (3) 

E, pe lu sò parrari duru e apertu,

   180    vinni chiamatu: (a vuci nto disertu.)

“Lavativi cu l’acqua li peccati:

sulu accussì sariti perdunati,

oh vipari striscianti, (4) oh razza ngrata.

   184    Guardati: Jesu passa, nta la strata.

Pentitivi di tutti li lorduri,

è arrivatu u Veru Redenturi.

Jeu, no su dignu, cu sti mani mei, 

   188    di allazzari li sò calandrei”. (5)

La genti, chi voliva aviri lumi, (6)

lu secutava, a passu, nta lu hjumi. (7)

E unu dopu l’autru, chianu, chianu,

   192    calavanu nta l’acqua du Giordanu.

Puru Jesu, ndall’acqua si calau

e na Palumba, a supra, si posau. (8)

E si sentiu la Vuci dill’Affettu:

   196    “Mi preju, (9) di lu Figghiu Meu Dilettu”.

Ma, prestu, lu Vattista fu acchiappatu,

e ntra na carabozzula (10) jettatu.

Cu Erodi Antipa, sempri, sa pigghiava, (11)

   200    pecchì, cu la cugnata, s’accucchiava. (12)

“No si chiùmpunu, atti scrianzati,

cu la fimmana di lu propriu frati”.

Erodiade, ‘ncorpu si strudiva (13) 

   204    e, mbuzzunata, a morti soi, voliva. (14)

Lu Rrè, no lu  potiva cundannari,

pecchì ntendiva bonu u sò parrari, 

e puru standu mezzu ‘ncarugnutu, (15) 

   208    lu sumpurtava, riverenti e mutu.

Ma la brutta vajassa da cummari, (16) 

comu a tarantula, fici abballari 

a sò picciula figghiola Salumè,

   212    pe accaparrari u pignu da lu Rrè.

Lu pilu i sta cotrara (17) maliarda,

tirau quantu dui muli cu la varda. (18)  

Lu pignu vinni datu nda la festa:

   216    era di lu Vattista, chija testa. (19)
1- Importanza e veridicità; 2- Nudo e macilento; 3- Malediceva la gente disonesta; 4- Velenosi adulatori; 5-Io non sono degno di allacciare, con le mie mani, i suoi sandali; 6- Che desiderava comprendere il suo comportamento; 7- Lo seguiva lungo il fiume Giordano; 8- Una Colomba si posò sulla sua testa; 9- Mi compiaccio; 10- In una prigione; 11- Inveiva contro Erode Antipa; 12- Che conviveva con la moglie del proprio fratello; 13- Si logorava il fegato; 14- E risentita, voleva la sua morte; 15- Pur sentendosi offeso; 16- La bagascia concubina; 17- Le fattezze ammaliatrici della fanciulla; 18- Due muli con il basto (dal vocabolo Arabo: Barda’a); 19- Era la testa del Battista.

CAP. IV - LI DISCIPULI

A Nazareth, Jesu era crisciutu;

cu Patri Putativu avia vissutu.

Maria, pe trent’anni lu pasciu,

   220    finu a quandu lu Figghiu si ndi iju

nta lu disertu, sulu, a dijunari

quaranta jorna e notti, p’allimari (1) 

lu Spiritu, cu lu Pricettu Veru,

   224    e ncuminciari u Santu Ministeru.

Nta la ripa du mari i Galilea, (2) 

vitti ddui frati, Simuni e Andrea,

chi jettavanu a riti (3) pe piscari

   228    e nci dissi: “Veniti a camminari 

accantu a mmia e dassati u jazzu, (4)

jeu, piscaturi d’Animi vi fazzu. 

U stessu dissi a Jacupu e a Giuvanni,

   232    chist’urtimu cchiù picciulu di anni.

Na dudicina d’Omani truvau,

e tutti ‘ngiru, assemi, si portau.

Cu tantu amuri si l’accaparrava,

   236    sapendu lu mandatu chi nci dava:

l’aviva a straviari (5) pe lu Mundu,

a predicari u Verbu Soi Profundu. (6) 

A Simuni, chi Petru, poi, chiamau, (7) 

   240    su sta petra, nu stazzu frabbicau, (8)

e di la mandra, u nominau Massaru. (9) 

Nci donau, li Chiavi du Pagghiaru; (10)

di li Porti du Celu e di lu Mpernu,

   244    da chiudìri e d’aprìri pell’Eternu.

I discipuli, dassaru li famigghi:

li patri e matri, li mugghieri e figghi.

Allampati, (11) i ll’Occhiu Soi Divinu,

   248    l’attorniaru (12) lungu lu camminu. 

Scapizzaru i ligami, (13) nta la via

e pe nesciri fora da scuria, (14)

sti zotici, si misuru a mparari, (15) 

   252    e lu Maistru, li mbizzava (16) a fari.

“Appena cala lu Spiritu Santu,

affruntati la sorti senza schiantu. (17)

Rociati tutta a Terra, (18) predicandu,

   256    ca lu Verbu Divinu è nu Cumandu.

Donati a tutti na parola e Paci,

puru se malu sgarru vi si faci. (19) 

Portati, a cori apertu e senza lucru,

   260    sustegnu e caritati, ndogni bucu. 

Comu pecuri vi mandu ntra li lupi,

pe tirari la genti di sdirrupi. (20)

Ma, chisti lupi, poi, vi muzzicannu (21)

   264    e Grolia, nta li Celi, vi darannu”. 

1- Limare, predisporre; 2- Sulla riva del Mare di Galilea; 3- Gettavano la rete; 4- E abbandonate il vostro luogo di residenza (Lat. Jacco- jaces); 5- Sparpagliare; 6- A predicare il Suo Misterioso Verbo; 7- Che poi chiamò Pietro; 8- Sulla sua pietra costruì un luogo di sosta di una mandria (Lat. Statio); 9- Guardiano, pastore delle anime; 10- Le chiavi del Pagliaio (della dimora del Regno Spirituale); 11- Folgorati; 12- Gli fecero corona; 13- Si liberarono degli affetti; 14- Per colmare la loro ignoranza; 15- Incominciarono ad imparare; 16- Insegnava (Lat. Invitiare); 17-Affrontate le situazioni senza paura; 18- Percorrete tutte le strade della Terra; 19- Anche se vi verrà fatto del male; 20- Per sottrarre l’umanità dal baratro del peccato; 21- Vi azzanneranno.
                             CAP. V - LU MINISTERU

Jesu, giriau tri anni a Galilea

avant’arretu e, puru, la Jiudea.

Na frott’e Genti, jiva (1) pe sentiri

   268    la Sò Parola Santa e pe vidiri

li Miraculi randi chi chiumpiva.

Dava la vista a cu no la teniva.

Addirizzava, (2) a tutti, l’ossa storti

   272    e scarfava la vita (3) puru e morti.         

Sanava li lebbrusi e li malati,

e stracquava li genti spiritati. (4)

Ammenzu a la miseria e li sbenturi, (5)

   276    era lu Veru e Santu Ddiu d’Amuri.

Ddui voti capitau ca tanta Genti

stava d’appressu, e no mangiava nenti

da tanti jorna, e a fami vi pativa.

   280    Appuratu ca rrobba no l’aviva, (6)

Jesu, pigghiau tri pisci e pochi pani

e li mortipricau cu li Sò Mani

e, doppu, nci li dezzi da mangiari

   284    e, accussì, li potti appatumari. (7)

Ogni muntarozzu, (8) era nu locu

pe suverchiari tutti, (9) cu lu scopu

di mbizzari, (10) cu garbu e cu amuri, 

   288    ogni pricettu, chi faciva onuri.

“No giudicari, e no ssì giudicatu;

no lagnarti da sorti e du passatu.

Giria li cosi chi si ndannu a fari, (11)

   292    e a rrobba d’autri, no la mbidiari.

No portari la fengia, (12) ma perduna,

a cu ti fa dispetti e ti vastuna.

No jazari a crista tantu spissu; (13)

   296    ama u prossimu toi, comu te stissu.

Ma, cchiù di tuttu, ama sempri a mmia:

Jeu sugnu a Vita, a Veritati e a Via.

Mbiati i cori simprici e ‘nnucenti; (14)

   300    i bisognusi i Paci e i sufferenti.

Mbiati i povarazzi e i maltrattati

pe curpa mia; (15) sarannu cunsulati.

Ma, se u Cori i Ddiu si vò toccari,

   304    cu sti paroli, si ndav’a pregari:

Patri Celesti, Benidittu e Santu,

stendi la Tò Bontà comu nu mantu.

Porta lu Regnu Toi supra sta Terra,

   308    sicutandu lu mali chi nd’afferra. (16)

Mantenindi la Grazia e u corpu sanu,

e dunacci lu pani cotidianu.

Leva i nostri debbiti, (17) Signuri,

   312    comu nui, nci levamu e debbituri.

1- Andava, lo seguiva;   2- Raddrizzava;   3- Riscaldava  (Lat. Excalefacere), riportava alla vita; 4- Esorcizzava, espellendo gli spiriti maligni; 5- Disgrazie; 6- Venuto a sapere che la gente non aveva roba da mangiare; 7- Li potè saziare (Lat. Adpactumare); 8- Rialzo del terreno, o collinetta; 9- Per dominare tutti dall’alto; 10- Insegnare (Lat. Invitiare); 11- Vai alla ricerca di cose giuste da fare; 12- L’odio (Fr. Hainge); 13- Non alzare, tanto spesso, la cresta: non insuperbire: 14- I cuori puri e semplici; 15- A causa del mio nome; 16- Allontanando il male che ci carpisce; 17- Rimetti i nostri debiti.

CAP. VI - GERUSALEMME 

Appojati (1) a lu muru di lu chiantu,

l’Ebbrei, i sta Città, preganu tantu.

Ma, pe dduimila anni, straviati, (2) 

   316    sbrittaru (3) comu cani vastunati.  

Nto Tempiu i Salumuni, si stipava 

l’Arca di l’Alleanza e s’adorava. (4)

E, puru ccà, lu vecchiu Zaccaria,

   320    fu mpurmatu i l’arrivu du Misia.

Cu trivulu e cu preju, (5) ntra sti mura, 

Cristu vozzi chiumpìri a Sò Vintùra: (6)

l’Urtima Cena e lu Sò Patimentu, 

   324    la Morti in Cruci e l’Abbiviscimentu. (7)

Cinquanta jorna doppu, a Pentecoste,

da ccà si scapizzau, senza soste, (8)

na Forza Nova, c’arrancandu a Genti, 

   328    vi cunfurmau la Cresia di Redenti. (9)

Ma, chill’artata malandantaria, (10)

chi vinni fatta o Figghiu di Maria,

fu poi pagata, doppu carchi annata,

   332    quandu, chista Città fu sfrabbicata. (11)

La matina chi Jesu vi arrivau,

cudursu a na ciuccia, (12) vi trovau  

ca tanta Genti, tutt’arricriata,

   336    cu fraschi e canti, (13) nci faciva strata.

“Benidittu si Tu, Bonu Signuri,

chi veni comu nostru Sarvaturi”.

Lu populu, e ddui lati si spartiva,

   340    e li sò manti nta la via stendiva.

Ma quandu ntra lu Tempiu trasiu,

lu cori amaru, i botta, si faciu. (14) 

Nda la Casa di Ddiu, li mercanti,

   344    veri spilorci e latri, tutti quanti,

vindivan’ogni cosa, cu l’appoju (15) 

di Sacerdoti, i scarsu cori moju. (16)

Sta rrazza i mali scirpi mascarati, (17)

   348    comu tanti simburchi bianchijati. (18)

Minau lignati supra li gruppuni, 

e sbalasciau li tavuli e i bancuni, (19)

gridandu: “Chistu è Locu pe pregari

   352    e no lu postu, pe mercantirari.

Me Patri, non perduna li peccati, 

se vui, palumbi e pecuri portati.

Lu perdunu, si cerca cu lu cori,

   356    senza portari loffii trisori. (20)

Ddiu, è già Patruni i l’Univerzu,

e disponi di tuttu, nd’ogni verzu.

Perciò, se lu voliti accuntentari,

   360    sulu l’Amuri vostru, aviti a dari”. 

1- Appoggiati (Lat. Adpodiare); 2- Sparpagliati dalla diaspora; 3- Fuggirono; 4- Nel Tempio si conservava e si adorava l’Arca; 5- Con dolore e con gioia; 6- Volle compiere la Sua Missione; 7- La Resurrezione (Lat. Adviscere); 8- Si diffuse senza interruzione; 9- Una Nuova Energia che, rastrellando Proseliti, conformò la Chiesa dei Redenti; 10- Ma l’artificiosa malvagità; 11-Fu pagata dopo qualche anno con la totale distruzione della Città; 12- A dorso (Lat. coda-dursum) di un’asina; 13-Con frasche di ulivo e canti; 14- Cristo entrando nel Tempio si amareggiò; 15- Con l’approvazione; 16- Di scarso cuore tenero; 17- Cattiva gente (Germ. Skerpa) ipocrita; 18- Sepolcri imbiamcati; 19- Rifilò bastonate e distrusse i banchi di venfita; 20- Senza offrire futili regali.
                                    CAP. VII - L’URTIMA CENA 

              L’Ebbrei stavanu tutti arrunzunati (1) 

comu tanti nimali ncatricati. (2)

Roma, cu lu carcagnu (3) i mpaticava (4)

   364    e, da cani rugnusi, li trattava.

Ma la Genti sperava, già da ora,

ca lu Misia lu jettava fora

chistu nimicu, cruzu (5) e scrianzatu, (6)

   368    ch’avia tuttu lu mundu suggicatu. (7)

U discipulu, Giuda Iscariota,

ligatu alla politica Zelota,

essendu senza grazia ncaparrata, (8)

   372    comu l’autri picciuni da cuvata, (9)

voliva si minassiru li mani, (10)

cuntra lu strapotiri di Romani. 

Non capiva (11) pecchì, paci e amuri,

   376    eranu li paroli du Signuri.

E verzu lu Maistru era ‘ncazzusu, (12)

ca la sò forza no mettiva in usu.

Puru ‘ncazzati eranu i Judei,

   380    li Scribi, i Sacerdoti e i Farisei,

pecchì Jesu, parrandu sempri chiaru,

rumpiva, a tutti, l’ova nto panaru.

Perciò, lesti, l’avivanu acchiappari,

   384    spingìri nto Sinedriu e cundannari.

Nta sti gargiali, (13) Giuda lu jettau, (14)

quandu, pe tradimentu, lu bbasau. (15)

Pe Cristu era ‘rrivatu lu mumentu

   388    di dari, a lu Mandatu, chiumpimentu.

Nu cummitu, (16) vi fici preparari,

e portau i discipuli a mangiari.

Pe prima, i pedi, a tutti, nci lavau, 

   392    poi, nu pezzu  i gneju si spruppau. (17)

Dopu cena, benediciu nu pani

e lu fici a pitinghi (18) cu li mani,

dicendu: “Lu Mè Corpu assapurati;

   396    da sta Carni, sariti sazziati.

E quandu, lu chiumpiti vui, chist’Attu,

vegnu a Santificari lu Mè Pattu.

Pe Testamentu, poi, vi dassu u vinu; (19) 

   400    mbivitilu, è lu Sangu Meu Divinu, 

chi da la Cruci, ‘nterra và jettatu,

pe lavari lu mali e lu peccatu”.

Doppu s’arzau, jiendu a caminari (20)

   404    dirittu, verzu l’Ortu di Levari. (21)

Lu gruppu, sparpagghiatu, si moviva

ma già lu sonnu, a tutti li cogghjiva. (22) 

Lu Nazzarenu, accà s’andinocchiau,

   408    e, a na grossa petra, s’appojau.(23)
1- Rannicchiati; 2- Ingabbiati; 3- Con il calcagno; 4- Li calpestava; 5- Duro, spietato; 6- Scortese; 7- Che aveva soggiogato il mondo; 8- Anticipatamente acquisita; 9- Piccioni della covata, cioè tutti gli altri discepoli; 10- Voleva che si combattesse; 11- Non riusciva a comprendere; 12- Era adirato con il Maestro; 13- Nelle mascelle dei suoi nemici; 14- Lo ha gettato; 15- Lo ha baciato; 16- Un convito; 17- Spolpò un pezzo di agnello nel rispetto della Pasqua Ebraica; 18- A pezzetti; 19- Vi lascio il vino;  20- Dopo, si è alzato incamminandosi; 21- Verso l’Orto degli Ulivi; 22- Tutti erano presi dal sonno; 23- Si è inginocchiato qua e si è appoggiato ad una grossa pietra. 
CAP. VIII - LA PASSIUNI

La notti, ogni discipulu rumpava, (1) 

ma lu rijatu, (2) a Cristu, nci mancava.

Pregandu, la tristizza lu pigghiau

   412    e, tri voti, l’Eternu scongiurau:

“Patri, alluntana a mia (3) chista sbentura,

ca la mè carni è china di paura.

Ma, comu Figghiu Toi, sù preparatu

   416    mu Ti portu a finiri lu Mandatu”. 

Doppu lu farzu bbasu (4) lu pigghiaru (5)

e, nto Sinedriu, i pisu, u carriaru, (6) 

tra li Randi Dutturi, vecchi e stanchi,

   420    chi stavanu assettati nda li vanchi. (7)

Lu Summu Sacerdoti suprastava

e, lu tristi processu, cumandava.

Dicivanu ch’aviva mpaticatu (8)

   424    la Leggi, chi li Patri avianu datu;

li miraculi tutti chi faciva,
pe mezzu i Satanassu li chiumpiva.

Lu Summu, addimandau: “Si figghiu i Ddeu”?

   428    E Cristu: ”Tu lu dici; sugnu Jeu”!

Ma, Caifa, li vesti si sciancau, (9)

ca pe jestima, a rèprica pigghiau. (10)

Subbitu, lu mandau da Pilatu,

   432    pecchì Jesu venissi cundannatu. (11)

Roma, la Palestina suggicava (12)

e, Ponziu Pilatu, cuvernava

cu lu dirittu di vita e di morti,

   436    comu, sempri, succedi a lu cchiù forti.

Quandu a la sò prisenza fu portatu,

no vi trovau nu signu di peccatu. (13)

Pensandu ca potiva già bastari,

   440    da li servi, lu fici fraggellari.

Videndulu, di spini ‘ncurunatu,

chinu di livituri (14) e jiffulatu, (15)

“Ecce Homo”, nta lingua sua cramau, (16)

   444    e nta la Chiazza, (17) a tutti, lu mostrau.

Li Farisei, volivanu la morti,

e stigavanu la Genti nta la Corti.

Cesari, ndogni Festa, avia ordinatu

   448    lu scampu, (18) pe nu sulu cundannatu.

Era Pasca, e la Leggi s’appricau,

ma la Folla, a Barabba libberau.

Misericordia, com’è tristi u fattu, (19)

   452    quandu u Populu chiumpi nu misfattu! (20)

“Lu Sangu di sta Vittima ‘nnucenti,

mu cadi supra a vui e la vostra Genti”. (21) 

Dissi Pilatu, e si lavau li mani;

   456    ma, lu jettau nte zanni di li cani. (22)

1- Russava (Fr. Ronfler); 2- Respiro; 3- Allontana da me; 4- Falso bacio; 5- Lo afferrarono; 6- A viva forza; 7- sugli scranni; 8- Calpestato; 9- Si lacerò le vesti; 10- Giudicò la risposta come una bestemmia; 11- Perchè Pilato lo condannasse; 12- Assoggettava; 13- Nessun segno di colpa; 14- Pieno di lividure; 15- Schiaffeggiato; 16- Ha esclamato in lingua latina; 17- Nella Piazza; 18- L’amnistia; 19- Come è doloroso constatare; 20- Una sceleratezza; 21- Che cada su di voi e la vostra gente;  22- Ma, lo abbandonò nelle mani dei carnefici. 

                            CAP. IX - LA MORTI  ‘NCRUCI

Na rantiata, (1) di omani armati,

venendu avanti, a passi misurati,

sutta nu cupu sonu di tambura,

   460    passau la Porta randi di li mura.

Era abbiata verzu lu Carvariu,

nduvi si chiudi, sempri, lu sipariu

di tutti li perzuni cundannati,

   464    e nda stu tristu locu, carriati. (2)

Po Munti, dittu Gorgota, la strata  

curriva tutta stritta e mperticata. (3)

Jesu Cristu, da sulu, s’arrrancava (4)

   468    sutt’o pisu du lignu chi portava.

Tri voti nta petrara stroppicau, (5)

e tutta a purbarata assapurau. (6)

Ma, prestu, nu pietusu Cireneju,

   472    si caricau la Cruci di l’Agneju.

Agneju i Ddiu chi sana li peccati 

all’Omani fetusi e scrianzati. (7)

Agneju di pietà pa genti ‘ngrata,

   476    ca no vidi e no senti la mbasciata

chi, ndo Mundu, mandau lu Patreternu,

mu ndi scanza du focu di lu mpernu,

St’Agneju Santu, cumbattiu na guerra, 

   480    pe portari la Paci nda la Terra.

Su Fimmani, chi stavanu ciangendu, (8)

posau lu sguardu, tennaru, dicendu:

“Lacrimari pe mmia, no servi a nenti; 

   484    ciangiti, megghiu, su la vostra genti”.

La Sò Mamma, cu l’Animu acciuncatu, (9)

guardau stu Figghiu quandu fu nchiovatu;

e, da li Carni Soi, vitti culari, (10)

   488    lu Sangu Benidittu pe lavari,

comu na frisca acqua di surgiva,

la nostra lorda anima, curriva. (11)

Poi, lu Cristu, prima di moriri,

   492    pensandu a nui, ncuminciau a diri:

“Patri, perduna chiju chi mi fannu;

a Veritati, ancora, nu la sannu.

Tuttu è chiumputu”. Poi si spartugghiau

   496    cu l’Anima, e u Corpu abbandunau. (12)

Nci fù nu terramotu, nu scuncassu; (13)

lampi e trona, fìciru fracassu.

Randi doluri ntorcinau lu Celu; (14)

   500    ndo Tempiu si sciancau, puru, lu Velu. (15) 

Nda la scuria, a Terra si calau; (16)

Nu schiantu i morti (17) si strafuliau. (18)

L’Omu si vitti sulu e scunsulatu, (19)

   504    ca la Divina Luci, avia stutatu. (20)

1- Una scarsa quantità; 2- E in questo triste luogo condotti; 3- Stretta e tutta in salita; 4- Si trascinava; 5- Tre volte ha inciampato sulle pietre (Sp. Trompicar); 6- Cadde e mangiò la polvere; 7- Schifosi e senza riconoscenza; 8- Sulle donne piagnucolanti; 9- Con l’animo addolorato; 10- Dalle carni lacerate vide colare; 11- La nostra sporca anima insensibile; 12- Si è allontanato con l’Anima, abbandonando il Corpo; 13- Ci fu un terremoto e un terrificante cataclisma; 14- Grande dolore avvolse il Cielo; 15- Nel Tempio si è lacerato il velo che nascondeva agli sguardi l’Arca dell’Alleanza; 16- Scese una fitta oscurità; 17- Una paura di morte; 18- Si è diffusa; 19- L’Uomo si sentì solo e privo di ogni sicurezza; 20- Poichè aveva spento la Divina Luce.

                                   CAP. X - L’ABBIVISCIMENTU

Calava a sira di la Parascevi; (1)

lu tempu i travagghiari, era già brevi. 

Di Sabatu, u riposu era obbrigatu,

   508    da Leggi, chi li Patri avianu datu.

L’Arimatea, ntramenti, si brigava (2) 

p’aviri u Corpu, ca nda Cruci stava,

chi poi, vinni schiovatu e postu a manu,

   512    nta nu Simburcu Novu, no luntanu.

Cu nguenti e mirra, tuttu l’allisciaru;

nta nu lenzolu i linu, lu nfasciaru.

E, cu na grossa petra arrotulata,

   516    stupparu u strittu bucu dill’entrata. (3)

Pe ddu jorna, li Fimmani ciangiru; 

Omani armati, i guardia si mentiru, (4)

pe lu voliri di li Sacerdoti, 

   520    pecchì nisciunu di li Sò devoti,

assuttirrassi u Corpu a n’autru postu, (5)

dichiarando, accussì, ca lu dispostu

di lu Maistru, (6) era già abbenutu (7)

   524    e, novamenti in Vita, era sciurtutu. (8)

A Maddalena, a la terza jornata,

trovau la grossa petra rivotata,

e n’Angialu, di Luci e di Sprenduri, (9)

   528    nci dissi: “E’ abbivisciutu u Redenturi”. (10)

Comu lu friddu jacciu accantu o focu,

si svàpura, dassandu lu so locu, (11)

e si disperdi ntra l’aria, tutt’attornu,

   532    ccussì, dintr’o simburcu, chiju jornu,

lu Spiritu di Ddiu, chjinu d’Amuri,

cu na Vampata i Vita e di Caluri, 

di la Sò Carni, trasformau la sorti

   536    e, all’intrasatta, spiantumau (12) la Morti.

Schioppandu (13) tutta la Sò Forza Viva,

dassau la mpronta netta e negativa

di lu Sò Corpu, nto lenzolu interu;

   540    a Scienza nega.... ma resta lu Misteru.

St’Omu Divinu, Luci i Veritati,

Forza e Saluti dill’Umanitati,

prima di ncuminciari lu fermentu, (14)

   544    arrivotandu (15) u Mundu già Redentu,

tornau a visitari, tanti voti,

li Sò Cari Discipuli devoti.

E, nu jornu, all’incredulu Tommasu

   548    nci dissi: “Ora, tu, si perzuasu,

dopp’aviri guardatu e poi toccatu, 

chi jidita, i pertusi e lu custatu. (16)

Ma, mbiatu cu m’ama e cu mi cridi,

   552    senza pemmu mi tocca e mu mi vidi”.  (17)
1- Era la sera di Venerdì; 2- Giuseppe d’Arimatea, si premurava di avere il Corpo di Cristo; 3- Bloccarono il vano d’ingresso; 4- Uomini arnati si posero di guardia; 5- Affinchè nessuno dei  discepoli seppellisse il corpo altrove; 6- Dimostrando che la promessa del Maestro; 7- Si era avverata; 8- E che era ritornato in Vita (Lat. Exortire); 9- Splendore; 10- Il Redentore è risuscitato (Lat. Adviscere); 11- Come il ghiaccio accanto al fuoco evapora, modificando le sue caratteristiche fisiche; 12- Allimprovviso (Lat. Intransactum) distrusse; 13- Esplodendo; 14- Prima di iniziare la trasformazione; 15- Sconvolgendo; 16- Con le dita, i fori delle mani e del costato; 17-Beato colui che crede in me serza vedermi e senza toccarmi.
CAP. XI - LA TRINITA’

Appena ndi facimu u Signu i Cruci,

ripetimu cu cori e cu la vuci:

Patri, Figghiolu e Spiritu Santu

   556    e, tantu spissu, ndi facimu vantu

di ricivìri, meriti e favuri,

da unu di Tri Randi Protetturi.

Ma, la Figura di la Trinità,

   560    cunteni i lati, da stessa qualità.

No nc’è diverzu Ddiu pe ogni latu,

chi si vesti a Judici o Abbucatu. (1)

Sunnu tri Vrazza di na stessa Rota, (2) 

   564    chi gira e gira, e l’Anima arrivota.

Lu Patri, cumprimenta (3) lu Sò Amuri,

ch’è Alitu di Vita e di Caluri.

Lu Figghiu, rapprisenta la Saggizza;

   568    la Luci di la Grazia, e la Purizza.

Lu Spiritu, è lu Signu du Voliri,

la Forza di lu Verbu, e lu Potiri.

Chista Divinità, ch’è Una e Trina,

   572    è nu Santu Pricettu chi trascina.

E’ nu Misteru, pe la crozza (4) umana

chi, spissu, si ribeja (5) e s’alluntana,

se si tocca lu tastu Spirduali,

   576    quand’è brusciuniata nda lu mali. (6)

L’Omu, chi nda sta Terra fu Criatu,

cu Tri Atti d’Amuri, fu ‘mpastatu; 

cu Libertà, cu l’Anima e la Crita, (7)

   580    fu ricamata tutta la sò Vita.

St’Omu parra, rijata, (8) mangia e pensa

e no s’adduna di la cummenenza (9)

chi fiotta, lu vivignu e a voluntati, (10)

   584    d’arrassari o arrancari  a Veritati. (11)

Cu Libertà si spremi la sò Gnagna, (12)

pe criari o scansari la magagna. (13)

La Crita, fatta Carni, è apprettata 

   588    d’angulija di sensi, e turmentata. (14)

L’Anima, chi cu Corpu è na mistura, (15)

era Scifira e Luci da prim’ura. (16)

Ma, ribejata a Ddiu, poi, si stutau (17)

   592    e, pe millanta seculi, (18) cercau

di ritornari nda lu Regnu Santu,

doppu tantu doluri e tantu chiantu,

patuti cu la Carni ndo Criatu,

   596    pe scarricari tuttu u sò peccatu.

Ndogni passata, jetta la sò scorza (19)

l’Anima, e s’abbivisci cu cchiù forza, (20)

fidandu nda l’Amuri Univerzali

   600    chi, prima o poi, a mbutta nto Casali. (21)

1- Giudice o Avvocato; 2- Sono tre Raggi di una Ruota: 3- Elargisce, offre; 4- per la struttura cerebrale degli Uomini; 5- Spesso si ribella e reagisce; 6- Se è insudiciata dal male; 7- Con argilla; 8- Respira; 9- Della convenienza, dell’utilità; 10- Che stimola pensiero e volontà; 11- Di respingere o di accogliere la Verità; 12- Sfrutta tutte le sue capacità intellettive; 13- Per combinare o evitare gli errori; 14- E’ provocata dal desiderio dei sensi, e tormentata; 15- E’ una mescolanza; 16- Era una Scintilla di Luce della primissima ora; 17- Dopo l’Atto di Ribellione si è spenta; 18- E, per una miriade di secoli; 19- Dopo ogni passaggio terreno, si libera della struttura materica; 20- E si ridesta con più esperienza; 21- Che prima o poi la spinge ad entrare nell’Eterna Casa Comune.
CAP. XII - L’OMU DI STA TERRA 

Adamu ed Eva, Ddiu, cu Vivu Amuri,

li collocau nda n’0rtu chinu i hjuri, (1)

cu arburi di frutta, pe mangiari,

   604    e docili nimali, pe jocari. (2) 

“Na cosa no vi dezzi lu Patruni”, (3)

dissi, nu jornu, u viscitu scurzuni: (4)

“lu sapuri pulitu e ngalupatu, (5)

   608    mmucciatu nta nu pumu sdinigatu. (6)

Ddiu, no voli ca vui l’assapurati, 

pecchì lu Sò Secretu, nci arrobbati.

Ma, è tantu duci aviri na Genia 

   612    di figghi vostri, e stari ‘ncumpagnia”!

Sti povari minchiuni, (7) nci cridìru;

da chiju jornu in poi, si strafuttiru! (8)

“Siti venuti menu o Mè Cumandu

   616    e, fora du Jardinu, Jeu vi mandu.

Ora, ben pocu, Jeu vi pozzu dari;

ogni cosa l’aviti a procurari.

Così l’Omu, fatica cu suduri

   620    e a Fimmana, figghia cu doluri.

Tu, Satana, scurzuni velenusu,

chi scumbogghiasti u fattu cchiù fetusu, (9)

la Vergini Maria nci avi a stari, (10)

   624    ca la tò testa, ndavi a scafazzari”. (11)

La Terra, si jinchiu (12) di famigghi,

cu la simenza (13) di figghi di li figghi.

Da millant’anni, (14) a scopu di campari,

   628    sta Genia, si misi a traficari.

Ma, pe lu malu morbu chi l’afferra, (15)

frati cu frati, si crianu la guerra.

Da chist’omani, sprecuni du Criatu, (16)

   632    tuttu lu Mundu, è statu mbelenatu.

U Mari, a Terra e u Celu, sunnu u cessu,

pe scarricari a mmerda du progressu.

L’animali, sù tutti spartugghiati. (17)

   636    Foreste e voschi, sunnu spiantumati. (18)

L’Acqua surgiva e frisca, da l’artura,

scurri tutta limarra (19) a la chianura. 

L’aria pe rijatari, è già ammorbata,

   640    comu putrufa fossa scuperchiata. (20)

Ndogni passu, nc’è malandanteria; (21)

u risagghiutu, (22) sciala nda la via.

Ma, quand’arriva, e scotulia a Morti, (23)

   644    chi livella li debbuli e li forti,

e ndi sbalascia stu munseju i Crita, (24)

                          sulu l’Anima cunserva la Sò Vita.

                          Ma, stu Misteru Eternu, adaggiu, adaggiu,

                648    và rivelatu, sulu, all’Omu Saggiu. (25)
1- In un Giardino pieno di fiori; 2- E docili animali per distrarsi; 3- Una cosa non vi ha dato il Padrone; 4- Viscido serpente (Lat. Scortea-scorza, Curzio-serpe); 5- Bello e ingegnoso; 6-Nascosto in un pomo proibito; 7- Questi sciocchi creduloni; 8- Si sono rovinati; 9- Che hai svelato l’atto più impuro; 10- Una Vergine fanciulla dovrà venire; 11- Per schiacciare la tua testa; 12- Si riempì; 13- Col seme; 14- Da tempo incalcolabile; 15- Per l’egoismo che li domina; 16- Sprecone delle risorse naturali; 17- Abbattuti ed estinti; 18- Sdradicati; 19- Limacciosa; 20- Come putrida tomba scoperchiata; 21- In ogni azione c’è malvagità; 22- L’arricchito di fresco; 23- Quando la Morte ci scuote; 24- E sgretola questo mucchio di argilla (il nostro putrescibile corpo); 25- All’uomo consapevole.

